
OBLIGATION OF BOSNIA AND HERZEGOVINA TOWARDS EDUCATION IN CULTURE 

SUMMARY

In the past decade in Bosnia and Herzegovina art is what represents the best international promotion as well as the bets export product of our country that has brought to it, even in purely financial terms, much more that it has invested in it. The reputation of artists from Bosnia and Herzegovina in some branches of art is undutiful at the international level, while their perseverance and readiness to invest enormous and very costly energy into projects, has been proven many times.

Great power of culture and its important for the contemporary development testifies that culture is the only peaceful, while at the same time, profitable, way out of the current crisis.

When life goes in one direction, and culture in another, then there occurs something the sociologist define as “empty epoch”. On the other side, man’s social and cultural development increases the complexity and diversity of life, which goes alongside the meaning of maintenance of balance and inter-dependency of different segments of the living world.

Our creative works in almost all branches of art are – in their creative cusps – in full correspondence with relevant artistic aspiration, quests and standards in the world, and, therefore, the conditions in which they are created should correspond to the standards set in the world. In this aspect, the state plays a great role and bears a great responsibility.

SAŽETAK

Već posljednje desetljeće bh. umjetnost je najbolja međunarodna promocija, ali i najbolji izvozni produkt koji naša država ima, i koji joj je donio, čak i u čistoj finansijskoj koristi, mnogo više nego što je u njega uložila. Reputacija bh. umjetnika, posebno u nekim branšama je neprikosnovena na međunarodnom planu, a njihova istrajnost i spremnost da ulože ogromnu i vrlo skupu energiju u projekte, dokazana je više puta.

Ogromna moć kulture i njena važnost u savremenom razvoju upravo govori da je kultura jedini miroljubiv i, istodobno profitabilan, izlaz iz sadašnje krize.

Kada život odlazi na jednu stranu, a kultura na drugu tada nastaje, kako to sociolozi kulture nazivaju, „prazna epoha“. Nasuprot tome, čovjekov društveni i kulturni razvitak povećava složenost i raznovrsnost života, koji prati smisao zadržavanja ravnoteže i međuzavisnosti različitih dijelova živog svijeta.

Naša autorska djela skoro u svim umjetničkim granama,  svojim kreativnim uzletima u punoj su korespondenciji s relevantnim umjetničkim traganjima i standardima u svijetu. S toga, i uslovi u kojima rade i stvaraju trebaju odgovarati standardima uspostavljenim u svijetu. U tom segmentu je velika uloga i odgovornost države.

DOPRINOS KULTURE U MEĐUNARODNOJ AFIRMACIJI BiH

OBAVEZA BiH PREMA OBRAZOVANJU U KULTURI

Iako se, ekonomski i pravno gledajući, proces tranzicije odvija u Bosni i Hercegovini,  jasna je tendencija, posebno prisutna u kulturnom i duhovnom postojanju još jačeg nacionalnog i lokalnog raslojavanja bez jasne uspostave jedinstvenog bosanskog identiteta. Također, bez obzira, htjeli mi to priznati ili ne, BiH je faktički tri, a ne jedna država, u kojoj se vrši nasilje nad kulturom u ime politike. Strah, raslojavanje i prisutnost malih, provincijalnih kulturnih identiteta, pretvorit će ovu državu vrlo brzo u bezobličnu, apatičnu masu, sa ili bez ekonomske sigurnosti.

Stvorene su mnoge predrasude, stereotipi „civiliziranog svijeta“, gdje je Bosna postala sinonim za povratak plemenskom, zaostalom, primitivnom i varvarskom, gdje žive ljudi koji ne mare za standarde ponašanja koje je kao normative ljudskoga razvoja i civilizacije propisao  „normalan svijet“. 

S toga, izjava bivšeg visokog predstavnika Paddy Ashodowna da je «kultura u BiH luksuz», uopšte ne čudi. Primjeri govore suprotno: treba li nabrajati količinu kulturnih, umjetničkih manifestacija, stvorenih i održanih tokom rata. Kulturni otpor agresiji je olakšao politički otpor.

U skladu s riječima njenog bivšeg međunarodnog vladara, Bosna i Hercegovina je jedna od rijetkih zemalja u Evropi koja nema dokument o nacionalnoj kulturnoj strategiji. 

S druge strane kultura po svim novim teorijama, a posebno u međunarodnoj praksi nije više luksuz nego nasušna potreba i elementarni identitet kojim se upravo i vodi borba između „zaraćenih“ strana u kapitalističkom ratu za primat i profit.

Ogromna moć kulture i njena važnost u savremenom razvoju upravo govori da je kultura jedini miroljubiv i,  istovremeno profitabilan, izlaz iz sadašnje krize.

Kada život odlazi na jednu stranu, a kultura na drugu, tada nastaje kako to sociolozi kulture nazivaju „prazna epoha“. 

Nasuprot tome, čovjekov društveni i kulturni razvitak povećava složenost i raznovrsnost života, što prati smisao zadržavanja ravnoteže i međuzavisnosti različitih dijelova živog svijeta.

Cijela kulturno-medijska scena u Bosni i Hercegovini, pokazuje mnogo stvaralačkog i tendencijskog dinamizma, svjedoči o sposobnostima bosanskog društva da bude integralnim dijelom suverenog svijeta otvorenih vrijednosti, jer umjetnici,  posebice mlađe generacije, shvataju da živimo trenutak istinske planetarizacije kulture, u kojem su pred intimnom recepcijom i organskim usvajanjem kulturnih vrijednosti pale sve barijere: nacionalne, političke, konfesionalne, jezične, a ostao da djeluje kriterij univerzalnog.

Danas su u Bosni najgladnije glave i duše. Pokušaj da se ulije malo optimizma učinili su bh. umjetnici s inicijativom „Europa sada“, koja je pokušala pokazati koliko su se građani Bosne i Hercegovine predali moći, i kako bi je trebali uzeti nazad i oblikovati svoj život onako kako hoće.

Umjetnicima je ipak mjesto u svojim branšama, gdje moraju pokrenuti proizvodnu granu svoje djelatnosti. U svakoj grani mora se u toku godine proizvesti određeni broj umjetničkih djela i profesionalizam se mora držati na visokom nivou da bi sama umjetnost opstala. I u kulturi djeluju pravila marketinške ekonomije,  ponude i potražnje.  

Naša autorska djela skoro u svim umjetničkim granama,  svojim kreativnim uzletima u punoj su korespondenciji s relevantnim umjetničkim traganjima i standardima u svijetu, s toga, i uslovi u kojima rade i stvaraju treba da odgovaraju standardima uspostavljenim u svijetu. U tom segmentu je velika uloga i odgovornost države.

Nabrajanje međunarodnih nagrada koje su dobili naši umjetnici širom svijeta uzelo bi mnogo više vremena nego što ga ovaj skup ima. 

To su impresivni rezultati, skoro nevjerovatni da u jednom ovako malom, ratom razrušenom i deurbaniziranom podneblju nastaju takva djela uzvišenosti duha. 

Sigurno da je jedan od razloga takve stvaralačke eksplozije, nagomilana pozitivna energija koja je podijelila svoje individualne priče, dileme i pitanja sa ostatkom svijeta.  

Publika ju je diljem svijeta prepoznala kao istinitu, poštenu i humanističku umjetnost, jasnih antiratnih sadržaja i osude svakog ideologiziranja društvene svijesti, diskriminacije i netolerancije, a to je bilo moguće artikulisati samo zahvaljujući dobrom obrazovanju na umjetničkim akademijama.

Država je, ne zahvaljujući kulturnoj politici, nego djelovanju izvjesnog broja pojedinica u njenim strukturama, učestvovala finansijski u proizvodnji tih djela. Imidž jednog grada, ili države kao mjesta umjetnika, je nešto što je u isto vrijeme ekonomski, ali i kohezioni faktor, jer se gradi zajednički, umjetnički identitet. Dobra muzika, instalacije, predstava ili film nema naciju. 

Kao što je već rečeno, država izdvaja neka sredstva za realizaciju umjetničkih ostvarenja i, naravno, za obrazovni proces u državnim akademijama. 

Hramovi koji stoje na samoj tromeđi, kultura, umjetnost, država, jesu umjetničke akademije i mjesta na kojem se uče talentirani mladi, kako da od materijalnih elemenata proizvedu duhovno dobro. Već kada ovo izgovorimo, jasno nam je, da ni u kom slučaju nije u pitanju laka stvar. Investicija ljudskog potencijala u obliku stručnosti i energije je ogromna, daleko veća nego što i jedna država može kompenzirati u materijalnim dobrima i uslovima rada. Ovo se ne odnosi samo na tehničku opremljenost nego i na poseban način finansiranja koje ove škole traže. Akademije također, između ostaloga zahvaljujući propusnosti studenata na teritoriji cijele države, ima presudnu ulogu u oblikovanju jedinstvene kulturne scene, a kasnije i identiteta u Bosni i Hercegovini, jedinog koji nas može odvesti još dalje, u sve postojeće svjetske integracije. 

Osim toga redovno su u pitanju mladi kojima je korištenje savremenih sredstava i mreže komunikacija, kao i sam pojam networkinga, dio elementarne pismenosti, a ne neka posebna vještina koju moraju savladati. To će omogućiti da se institucije, a ne samo, kao do sada posebni projekti, uključe u međunarodnu mrežu i dobiju publiku u cijelom svijetu. 

Slična stvar se odnosi na mogućnost obrazovanja i sticanja vještina za akademske umjetnike u obrazovnim i umjetničkim institucijama širom Evrope i konačno omogućavanje privatnih inicijativa u finansiranju obrazovanja i umjetničke proizvodnje.  

Povijest nas je naučila da se ne mogu kontrolisati pojedinačne kreativne energije, da se kultura i umjetnost služi jezikom senzibiliteta i emocija, u kojoj se ljudi prepoznaju  po sličnostima ideja i stavova. 

S ponosom možemo ovdje istaći da postoji cijela jedna generacija mladih, koja govori svjetske jezike, putuje po inozemstvu, živi svoj život bogatim duhovnim i kulturnim sadržajima, poput bilo kojeg evropskog građanina.   

Već posljednje desetljeće bh. umjetnost je najbolja međunarodna promocija, ali i najbolji izvozni produkt koji naša država ima, i koji joj je donio, čak i u čistoj finansijskoj koristi, mnogo više nego što je u njega uložila. Reputacija bh. umjetnika, posebno u nekim branšama je neprikosnovena na međunarodnom planu, a njihova istrajnost i spremnost da ulože ogromnu i vrlo skupu energiju u projekte, dokazana je više puta. Bh. umjetnost i kultura, uopšte, nalazi se pred mnogo važnijim zadatkom, a to je afirmacija BiH u samoj BiH i ostvarivanje zajedničkog održivog kulturnog tržišta. Akademsko obrazovanje koje je već dugo glavni izvor kadrova za umjetnički rad, zahvaljujući reputaciji njegovog obrazovnog kadra, i samo postaje mogući izvozni proizvod. Glavni zahtjev, koji ove proizvodne grane imaju prema državi, jesu izrada kulturne politike sa ovim aspektima, što veća ulaganja, posebno u infrastrukturu i uvažavanje činjenice da je kvalitetan obrazovni i umjetnički rad postala tradicija ili, ako hoćete, trade mark Bosne i Hercegovine.  

